
KPM SAMBUT BAIK PENGUMUMAN YAB PERDANA MENTERI, 
LAKSANA SEGERA PEMBERIAN BAUCAR BUKU UNTUK PELAJAR  

 
Kementerian Pendidikan (KPM) menzahirkan setinggi-tinggi penghargaan 
kepada YAB Perdana Menteri, Dato' Seri Anwar Ibrahim atas 
pengumuman pemberian baucar buku RM100 kepada semua pelajar 
sekolah menengah bawah KPM dan penuntut institut pendidikan tinggi 
sewaktu menyempurnakan Majlis Perasmian Pesta Buku Antarabangsa 
Kuala Lumpur (PBAKL) 2026.  
 
Pengumuman YAB Perdana Menteri mencerminkan komitmen berterusan 
Kerajaan MADANI untuk menyuburkan budaya membaca dalam kalangan 
masyarakat terutamanya generasi muda. Inisiatif ini juga bertepatan 
dengan usaha KPM untuk menjadikan amalan membaca sebagai 
keutamaan dalam kalangan pelajar yang dapat meningkatkan penguasaan 
bahasa dan ilmu pengetahuan. 
 
KPM akan segera memperincikan inisiatif pemberian baucar buku seperti 
yang diumumkan oleh YAB Perdana Menteri dan melaksanakannya 
dalam tempoh masa terdekat. Ia dijangka akan memberi manfaat kepada 
lebih dua juta orang pelajar bawah KPM. 

